
 R E L A C I O N 

PËR 

 PROJEKTVENDIMIN 

“PËR  

DISA NDRYSHIME NË VENDIMIN NR. 953, DATË 29.12.2014, “PËR 

DISPOZITAT ZBATUESE TË LIGJIT NR. 92/2014, ‘PËR TATIMIN 

MBI VLERËN E SHTUAR NË REPUBLIKËN E SHQIPËRISË’, TË 

NDRYSHUAR” 

 

 

I. QËLLIMI I PROJEKTVENDIMT DHE OBJEKTIVAT QË SYNOHEN 

TË ARRIHEN  

 

Projektvendimi “Për disa ndryshime në vendimin nr. 953, datë 29.12.2014, “Për 

dispozitat zbatuese të ligjit nr. 92/2014, ‘Për Tatimin mbi Vlerën e Shtuar në 

Republikën e Shqipërisë’, të ndryshuar”, propozohet në kuadër të paketës 

fiskale 2027 dhe ka si qëllim:  

 

Ndryshimin e kufirit minimal të regjistrimit për Tatimin mbi Vlerën e Shtuar 

(TVSH), nga 10 (dhjetë) milionë lekë, në vlerën 5 (pesë) milionë lekë.  

 

Objektivat kryesore që synohen të arrihen me anë të këtij projektvendimi, lidhen 

me formalizimin e mëtejshëm të ekonomisë dhe përafrimin e legjislacionit 

kombëtar me Acquis të Bashkimit Evropian, në fushën e TVSH-së.  

 

II. VLERËSIMI I PROJEKT-AKTIT NË RAPORT ME PROGRAMIN 

POLITIK TË KËSHILLIT TË MINISTRAVE, ME PROGRAMIN 

ANALITIK TË AKTEVE DHE DOKUMENTE TË TJERA POLITIKE 

 

Ky projektvendim nuk është parashikuar në Programin Analitik të Ministrisë së 

Financave për vitin 2026. 

 

III. ARGUMENTIMI I PROJEKTVENDIMIT LIDHUR ME 

PËRPARËSITË, PROBLEMATIKAT, EFEKTET E PRITSHME  

 

Projektvendimi është në përputhje me kërkesat e parashikuara në nenin 117 të 

ligjit nr. 92/2014, “Për Tatimin mbi Vlerën e Shtuar në Republikën e 

Shqipërisë”, të ndryshuar. Konkretisht, në pikën 2 të këtij neni parashikohet se, 

kufiri minimal i regjistrimit për TVSH-në, rastet e përjashtimit apo kufiri 

minimal i regjistrimit për kategori të veçanta, përcaktohen me Vendim të 

Këshillit të Ministrave. 

Në nenin 11 të Vendimit të Këshillit të Ministrave nr. 953/2014 përcaktohet 

kufiri minimal i regjistrimit për Tatimin mbi Vlerën e Shtuar, i cili prej janar 

2021 është 10 (dhjetë) milionë lekë, me përjashtim të personave të tatueshëm, 

që ofrojnë shërbime sipas profesioneve të tilla, si: noter, përmbarues gjyqësor 

shtetëror dhe privat, kufiri minimal i regjistrimit për TVSH-në së të cilëve është 

zero, pavarësisht nga qarkullimi vjetor i tyre. Ndërkohë, qarkullimi vjetor më i 

madh se 5 000 000 (pesë milionë) lekë, është aktualisht një kufi minimal i 

regjitrimit për TVSH-në, por me të drejtë zgjedhjeje nga tatimpaguesit. 

 

Propozimi për ndryshimin e kufirit minimal të regjistrimit për Tatimin mbi 

Vlerën e Shtuar (TVSH), duke e ulur atë, është pjesë e rishikimit dhe 

ridimensionimit të politikës tatimore për këtë tatim, në kuadër të paketës fiskale 

2027, me synim formalizimin e mëtejshëm të ekonomisë, zgjerimin e bazës së 

tatueshme dhe përafrimin me rekomandimet e FMN-së dhe politikat e 

Bashkimit Evropian.  

 

Direktiva e Këshillit Evropian 2006/112/EC mbi sistemin e përbashkët të tatimit 

mbi vlerën e shtuar, e ndryshuar, në nenin 284 të saj përcaktonn detyrimin për 

vendosjen e kufirit minimal të regjistrimit për TVSH-në, është qarkullimi jo më 

i madh se 85 000 EUR ose ekuivalenti në monedhë kombëtare. 

 

Gjithashtu, misionet e fundit të Fondit Monetar Ndërkombëtar (më i fundit, 

Janar 2025), kanë sugjeruar se, një prag regjistrimi me një qarkullim deri në 5 

milionë lekë, është optimal për Shqipërinë dhe për të rritur formalizimin e 

ekonomisë.  

 

Krahasuar me vendet e rajonit dhe me vendet anëtare në Bashkimin Evropian, 

aktualisht vendi ynë aplikon një kufi minimal të regjistrimit për TVSH-në prej 

10 milionë lekë në vit, ose rreth 108, 696 euro, që është ndjeshëm më lartë  sesa 

kufiri minimal i regjistrimit për TVSH-në në këto vende. Në tabelën e 

mëposhtme paraqitet kufiri minimal regjistrimit në vendet e Ballkanit 

Perëndimor, përfshirë edhe disa vende të BE-së. 

 

Kufiri minimal për regjistrim TVSH-je, BP&BE, viti 2026 

Vendet Kufiri (në Euro) 

Shqipëri 108,695.65 

Itali 85,000 

Bosnia Hercegocina 51,130 

Bullgari 51,130 

Slloveni 60,000 

Kroaci 60,000 

Mali i Zi 30,000 

Kosova 30,000 

Maqedoni e Veriut 32,500 

Serbi 68,000 

Greqi 10,000 

 

Në këtë kuadër, propozohet ulja e pragut të regjistrimit për TVSH nga 10 

milionë në 5 milionë lekë qarkullim vjetor, duke përfshirë rreth 17.516 

tatimpagues të rinj në skemën e TVSH-së.  

 

Ulja e kufirit minimal të regjistrimit synon rritjen e formalizimit të aktivitetit 

ekonomik dhe krijimin e një kuadri fiskal më gjithëpërfshirës dhe transparent, 

nëpërmjet formalizimit të mëtejshëm të zinxhirit të transaksionit të mallrave dhe 

shërbimeve, si dhe zgjerimit të mëtejshëm të bazës së tatimpaguesve.  

 

Përfshirja e subjekteve në regjimin normal të TVSH-së mundëson deklarimin e 

transaksioneve të shitjeve dhe blerjeve nga të gjitha palët e përfshira në 

transaksion, duke mundësuar gjithashtu kryqëzimin e këtij informacioni në 

funksion të mirëadministrimit të tatimit. Ndërkohë, në përcaktimin e kufirit 

minimal të regjistrimit për TVSH-në prej 5 (pesë) milion lekë, është mbajtur në 

konsideratë fakti se, ky kufi përjashton ato biznese që janë kryesisht biznese 

familjare dhe me të vetëpunësuar të vetëm.  

 

Ndërkohë, po me këtë projektakt propozohen dy rregullime në përmbajtje të 

nenit 11/1, që parashikon kushtet, kriteret dhe procedurat për zbatimin e 

shkallës së reduktuar për furnizimin e shërbimit të akomodimit në strukturat 

akomoduese, duke hequr vlerat konkrete lidhur me nivelin e shkallës së 

reduktuar të TVSH-së dhe asaj standarde, çka sjell që referencë për këto nivele 

është përcaktimi në ligjin për tatimin mbi vlerën e shtuar në Republikën e 

Shqipërisë. Kjo, për të shmangur çdo paqartësi dhe konfuzion të mundshëm, në 

rast të ndryshimit eventual të niveleve përkatëse të shkallëve të TVSH-së, 

përfshirë edhe në kuadër të paketës fiskale 2027.     

 

IV. VLERËSIMI I LIGJSHMËRISË, KUSHTETUESHMËRISË DHE 

HARMONIZIMI ME LEGJISLACIONIN NË FUQI VENDAS E 

NDËRKOMBËTAR  

 

Projektvendimi është në përputhje me nenin 100 të Kushtetutës së Republikës 

së Shqipërisë dhe me nenin 117, pika 2, të ligjit nr. 92/2014, “Për Tatimin mbi 

Vlerën e Shtuar në Republikën e Shqipërisë”, të ndryshuar.  

 

V. VLERËSIMI I SHKALLËS SË PËRAFRIMIT ME ACQUIS 

COMMUNAUTAIRE 

Projektvendimi ka për qëllim përafrimin e legjislacionit me Acquis 

Communitaire. Përputhshmëria e këtij projektakti me Direktivën e Këshillit 

Evropian 2006/112/EC mbi sistemin e përbashkët të tatimit mbi vlerën e shtuar, 

e ndryshuar, është e plotë.  

 

VI. PËRMBLEDHJE SHPJEGUESE E PËRMBAJTJES SË 

PROJEKTVENDIMIT 

 

Ky projektvendim përbëhet nga 3 nene: 

 

Neni 1, parashikon ndryshime të nenit 11 të VKM-së, konkretisht ndryshimin e 

pikës 1:  

“Në zbatim të nenit 117, të ligjit, kufiri minimal i regjistrimit për tatimin mbi 

vlerën e shtuar është qarkullimi prej 5 000 000 (pesë milionë) lekësh në një vit 

kalendarik” 

Neni 2, parashikon ndryshime të nenit 11/1, konkretisht në pikën 1, bëhen 

ndryshimet si më poshtë: 

“1. Fjalia e parë ndryshon me këtë përmbajtje:   

“Shkalla e reduktuar e tatimit mbi vlerën e shtuar, e cila aplikohet për 

furnizimin e shërbimit të akomodimit në strukturat akomoduese, sipas 

kategorive të përcaktuara në legjislacionin e fushës së turizmit, është sipas 

përcaktimit në nenin 49 të ligjit për tatimin mbi vlerën e shtuar në Republikën e 

Shqipërisë.”  

2. Togëfjalësishit “…, në masën 6 për qind.” dhe “…, 20 për qind”, hiqen nga 

përmbajtja.”. 

Neni 3, parashikon hyrjen në fuqi të këtij vendimi pas botimit në “Fletoren 

Zyrtare” dhe fillimin e efekteve në datë 01.01.2027. 

 

VII. INSTITUCIONET DHE ORGANET QË NGARKOHEN PËR 

ZBATIMIN E PROJEKTVENDIMIT 

 

Për zbatimin e këtij projektvendimi ngarkohet Drejtoria e Përgjithshme e 

Tatimeve.  

 

VIII. PERSONAT DHE INSTITUCIONET QË KANË KONTRIBUAR NË 

HARTIMIN E PROJEKTVENDIMIT  

 

Ky projektvendim është hartuar nga Ministria e Financave dhe i dërgohet për 

mendim Ministrisë së Drejtësisë, Ministrisë së Ekonomisë dhe Inovacionit dhe 

Ministrit të Shtetit dhe Kryenegociator.  

IX. RAPORTI I VLERËSIMIT TË TË ARDHURAVE DHE I 

SHPENZIMEVE BUXHETORE  

 

Miratimi dhe zbatimi i këtij projektvendimi, synon të sjellë efekt pozitiv, në 

rreth 4.5 miliardë lekë, në të ardhurat nga TVSH-ja.  

 

                                       

 

                                               MINISTRI I FINANCAVE  

 

   Petrit Malaj 

